
Gogo falta? 

Desio falta ez da txaplata bat jartzearekin konpontzen, askoz gai konplexuagoa da 

AGURTZANE ORMATZA IMATZ 

Azken hamarkadan aztergai bihurtu da emakumearen desio erotikoa hainbat alor zientifikotan. Horren adibide dira farmazia arloan lan egiten duten enpresek bultzatu dituzten ikerketak. Emakumeak modan al gaude? Guri laguntzeko gero eta interes gehiago al dago? Diruaren helmuga bihurtzeko arriskuan al gaude gu ere? 

Iaz, emakumeen kitzikapena suspertzen duen produktu bat merkaturatu zuen Azpeitiko laborategi batek. Orain dela aste pare bat, berriz, emakumearen desioari buruzko artikulu bat irakurri nuen. Hobe esateko, egindako ikerketa baten emaitzak azaltzen ziren artikuluan. Ikerketa Sevillan (Espainian) egindakoa zen, testosteronazko txaplata transdermikoak menopausia kirurgikoa eduki duten emakumeen desioan nolako eragiten duten ikusteko. Ameriketako Estatu Batuetan ere, antzeko ikerketa bat egin zuten orain hiru urte. 

Emakume askori histerektomia egiten diete, hau da, obulutegiak, falopioren tronpak eta umetokia errotik kentzen dizkiete kirurgiaren bidez. Horren ondorioz, eragindako menopausia izaten dute. Egun batetik bestera, eta gorputzari astirik eman gabe, emakumearengan ohiko menopausiak dakartzan gorabeherak izaten dira. 

Obulutegiek izurtzen dituzten testosteronaren eta estrogenoen kopurua nabarmen jaitsiko dira, adibidez. Emakumeari geratuko zaizkion hormona horien iturri bakarra giltzurrun gaineko guruinak izango dira, gutxiegi akaso. 

Fisiologia aldetik testosterona lotuta dago desio erotikoarekin, baita oldarkortasunarekin ere. Gizonek askoz ere testosterona gehiago daukate emakumeok baino, dena den, biongan dauka eragina. Estrogenoak, aldiz, emakumeon hormonak baino ez dira. Gure gorputzeko koipeak banatzen dituzte, azala leundu eta bagina lubrifikatu. Beraz, hormona horien jaitsierak badauka eragina gure desioan. 

Egindako ikerketaren arabera, emakumeen desioa erabat lotuta dago testosteronarekin. Obulutegiak kenduz gero, gorputza oinarrizko iturri gabe geratzen da. Menopausian testosteronaren produkzioa %50 jaisten da. Hori dela eta, testosteronazko txaplata trasdermikoak asmatu zituen botika enpresa batek. Emakumeak berez izurtzen duen antzeko testosterona kopurua isurtzen dute txaplatek. Horiek ipiniz gero, desioa berehala igotzen da. Halaxe baieztatu zuten tratamenduan zeuden emakumeek. Haien sexu-harremanen kopurua igo egin zen eta, baita orgasmo kopurua ere. Harremanak askoz asegarriagoak ziren txaplatei esker. 

Horrelako ikerketen emaitzak irakurri ondoren, ematen du emakumearen desioaren auzia argi dagoela eta, gainera, irtenbide miresgarria duela. Beraz, ingelesek dioten moduan: no problem. Eros dezagun txaplata, eta desioa azalean piztuko da gure grina asetzeko moduan. Baina, nire esperientzia profesionalak ez dit hori erakutsi. Ai, hain erraza izango balitz! Gaia, ordea, askoz ere konplexuagoa da. 

Aldagai askoz osatua dago desioa: fisiologikoak, sexologikoak, psikologikoak, soziologikoak.... Den-denak hartu beharko ditugu kontuan horretaz gehiago jakiteko, eta gure desioari nahi dugun moduan bidea emateko. Kontsultan argi geratzen da desioari lotuta dauden gorabeherak izaten direla argitzen eta bideratzen zailenak. 

Desioa ez da nire borondate gabe gorputzean gertatzen den zerbait. Ez da ematen izar pare bat batu delako. Desioa gure biografian sustraituriko hainbat aldagaien fruitua da. Desioa ia konturatu gabe agertzen da batzuetan, eta nola gertatu den jakin gabe ihes egin dezake. 

Beraz, ezer baino lehen, gure desioa zertan den argitu behar dugu, patxadan. Leku bat aukeratu, edozein, gelditu, arnasa hartu eta galdetu gorputzari. Beharbada aspalditik ez dugu berbarik egin gure gorputzarekin. Ohitura faltaren ondorioz elkarrizketa zaila izango da. Beraz, denbora eman. Gero, biluztu eta biluztasuna begiratu, sakon, gustura, maitasunez...Gure gorputzean gauzatuko da desioa. Gure gorputzak esango digu zerk lagunduko digun eta zerk trabatu desioaren bidea. Entzun dezagun benetan gure barrenak esaten diguna, hortxe baita gure desioaren ateko lehenengo giltza. 

